
գնահատմամբ, առնչվում են նաև «աշխարհագրական դետերմի-
նիզմի» տեսությանը»27: 

Նկատի առնելով ջուղայեցի համբավավոր նկարիչ Մինասի 
մասին Դավրիժեցու վկայագրություններն ու գնահատումները28, 
Հրանտ Ապրեսյանն իր «Հայ գեղագիտական մտքի պատմությու-
նից» ռուսերեն աշխատության մեջ գրում է. «Հայ գեղագիտական 
մտքի պատմության մեջ Դավրիժեցին մեկն է նրանցից, որոնք կա-
րողացել են առավելագույն խորությամբ հասկանալ արվեստի 
մարդագիտական հատկությունը և իրական մարդկանց ու նրանց 
գործերը պատկերելու նրա հնարավորությունները»29:  

Այսուհանդերձ, գրականությունը պատմագիտության հետ 
մեկտեղ այն տարածքն է, որ հնարավորություն է ընձեռում Առաքել 
Դավրիժեցու «Գիրք պատմութեանց» աշխատությունը քննել ոչ թե 
սոսկ մասնավորությունների մակարդակով, այլ համակարգված 
մոտեցմամբ: 

